
1.
In hierdie standaarde en vereistes het enige woord of uitdrukking waaraan 'n betekenis in die Wet geheg is, daardie betekenis en beteken --

"besending"  -- 

(a)
'n hoeveelheid mielies van dieselfde klas, wat aan dieselfde eienaar behoort, wat op 'n bepaalde tydstip afgelewer word onder dekking van dieselfde vragbrief, afleweringsbrief of ontvangsbewys, of gelewer word deur dieselfde voertuig of losmaathouer, of wat uit dieselfde buis van 'n graansuier in 'n skeepsruim of 'n spoorwegtrok gelaai word;  of

(b)
in die geval waar 'n hoeveelheid in paragraaf (a) bedoel, ingedeel is in verskillende grade elke sodanige hoeveelheid van elk van die verskillende grade;

"chemiese residu's" residu's van landboumiddels wat ingevolge die Wet op Misstowwe, Veevoedsel, Landboumiddels en Veemiddels, 1947 (Wet No. 36 van 1947), toelaatbaar is vir die behandeling van peste en siektes en wat nie die voorgeskrewe maksimum residuperk oorskry nie;

"die Wet" die Wet op Landbouprodukstandaarde, 1990 (Wet No. 119 van 1990);

"gebrekkige mieliepitte", mieliepitte en stukkies mieliepitte wat --
(a)
verskrompel, duidelik onvolwasse, rypbeskadig, gemuf of verkleur is:  Met dien verstande dat normale verbruining deur oksidasie, verkleuring beperk tot die aanhegtingspunt van die pit en verrooiing, nie as gebrekkig beskou sal word nie;

(b)
uitgeloop is, insluitend pitte waarvan die groeipunt (plumule) in die kiem sigbaar verkleur is;

(c)
holtes in die kiem of endosperm het wat deur insekte of knaagdiere veroorsaak is;

(d)
sigbaar deur roet, grond, rook of steenkoolstof besoedel is;

(e)
deur die 6,35 mm-rondegatsif kan gaan;

(f)
andersins duidelik van minderwaardige gehalte is;  en

(g)
van ander subspesies as Zea mays indentata of Zea mays indurata is;

Met dien verstande dat --

(i)
onreëlmatigheid in die vorm en grootte van mieliepitte nie die grade​ring daarvan beïnvloed nie;  en

(ii)
mieliepitte waarvan stukke afgebreek is, gebarste mieliepitte en stukkies van mieliepitte wat gesond is en wat in 'n monster mielies voorkom, maar wat nie deur die 6,35 mm-rondegatsif gaan nie, nie by die toepassing van hierdie standaarde en vereistes as gebrekkige mieliepitte beskou sal word nie.

"houer" 'n sak of 'n losmaathouer;

"insek", met betrekking tot mielies, enige insek wat skadelik vir opgebergde graan is ongeag die stadium van ontwikkeling van die insek;

"inspekteur" die Uitvoerende Beampte of 'n beampte onder sy of haar beheer of 'n Gemagtigde of 'n werknemer van 'n Gemagtigde;

"losmaathouer" enige vervoermiddel of houer waarin losmaatmielies gestoor of vervoer word;

"mieliepitte van 'n ander kleur", met betrekking tot --

(a)
wit mielies, mieliepitte van 'n ander kleur as wit, uitgesonderd verrooide mieliepitte; en
(b)
geelmielies, mieliepitte van 'n ander kleur as geel, uitgesonderd verrooide mieliepitte;
"mielies" die gedorste pitte van plante van Zea mays indurata en Zea mays indentata of een of meer kruisings van die twee tipes, of 'n mengsel van die gedorste saad van sodanige plante en waar die woord "mielies" in samehang met die woord "besen​ding" gebruik word, sluit dit ook ander materiaal as mielies wat in 'n besending vervat is, in;

"opbergingsfasiliteit" enige pakhuis, hawesilo of enige ander plek waar mielies bestem vir uitvoer gestoor word;

"sak" 'n sak vervaardig van --

(a)
jute of phormium of 'n mengsel van jute en phormium;  of

(b)
van polipropileen wat voldoen aan SABS spesifikasie CKS632;

"skadelike sade" sade of gedeeltes van sade van plantspesies wat 'n risiko vir menslike of dierlike gesondheid kan inhou indien dit verbruik word, insluitende sade van Argemone Mexicana L., Convolvulus spp., Crotalaria spp., Datura spp., Ipomoea spp., Lolium temulentum, Ricinus communis of Xanthium spp.;

"skeepsruim" een of meer vragruime van die skip waarin mielies vrygestel word;

"verrooide mieliepitte" mieliepitte waarvan die endosperm wit of geel is en waarvan die opperhuid of 'n gedeelte daarvan 'n rooi of ligrooi kleur het;

"voorgeskrewe middels" landboumiddels wat ingevolge die Wet op Misstowwe, Vee​voedsel, Landboumiddels en Veemiddels, 1947 (Wet No. 36 van 1947), toelaatbaar is vir die behandeling van peste en siektes;

"vreemde voorwerpe" alle voorwerpe anders as mielies, glas, klippe, steenkool, mis of metaal:  Met dien verstande dat mielies van ander tipes as Zea mays indurata of Zea mays indentata as gebrekkige mieliepitte beskou word;
"vrystel", met betrekking tot mielies, die laai van mielies uit die graansuier of losmaathouer in 'n skeepsruim en het die woord "vrystelling" 'n ooreenstemmende betekenis;  en
"6,35 mm rondegatsif" is 'n sif --

(a)
met 'n plat bodem van metaalplaat wat geperforeer is met ronde gate met 'n diameter van 6,35 mm wat so gerangskik is dat die middelpunte van die gate saamval met die kruispunte van 'n gelyksydige drie​hoekige rooster met 'n steek van 8 mm;

(b)
waarvan die boonste oppervlak van die bodem vry is van brame en puntige rande;

(c)
waarvan die raam om die sif minstens 40 mm hoog is;

(d)
waarvan die binnebreedte minstens 200 mm en die binnelengte minstens 300 mm is, of in die geval van 'n ronde sif, die binnediameter minstens 278 mm is; en

(e)
wat op 'n pan met 'n soliede bodem pas.
Bestek
2.
Hierdie standaarde en vereistes het betrekking op mielies ten opsigte waarvan 'n goedkeuring vir die uitvoer daarvan ingevolge artikel 4 van die Wet verlang word.

Vereistes vir goedkeuring
3.
(1)
'n Goedkeuring in artikel 4 van die Wet bedoel, kan ten opsigte van 'n besending mielies uitgereik word indien --

(a)
die mielies geklassifiseer is in ooreenstemming met die klasse in item 4 uiteengesit en voldoen aan die standaarde vir klasse in item 5 uiteengesit;

(b)
die mielies gegradeer is in ooreenstemming met die grade in item 6 uiteengesit;

(c)
die mielies voldoen aan die gehaltestandaarde vir grade in item 7 uiteengesit;

(d)
die houers waarin die betrokke mielies verpak is, waar van toepas​sing, voldoen aan die vereistes in item 8 uiteengesit;

(e)
toestemming verleen is vir die vrystelling van die mielies in 'n skeeps​ruim in oorstemming met die vereistes in items 23 en 24 uit​eengesit;

(f)
die mielies verpak is ooreenkomstig die verpakkingsvereistes in item 9 uiteengesit;

(g)
die betrokke houers gemerk is ooreenkomstig die merkvereistes in item 10 uiteengesit;

(h)
die betrokke besending ondersoek is ooreenkomstig die metodes in items 15 tot 21 uiteengesit;

(i)
die monsters vir ondersoek geneem is in ooreenstemming met die vereistes in items 12, 13 en 14;

(j)
die resultate verkry na 'n ondersoek vertolk is ooreenkomstig die vereistes in item 22 uiteengesit;

(k)
die betrokke besending ooreenkomstig die Regulasies Betreffende Beheer oor die Uitvoer van Mielies vir ondersoek aangebied is;  en

(l)
'n inspekteur, na 'n ondersoek ingevolge genoemde regulasies, bevind het dat die bepalings van hierdie standaarde en vereistes ten opsigte van die betrokke besending nagekom is.

(2)
Die Uitvoerende Beampte kan afwyk van die standaarde en vereistes vasgestel en goedkeuring uitreik ten opsigte van 'n hoeveelheid van 'n produk wat --

(a)
as 'n proefneming of kragtens sodanige ander spesiale omstan​dighede as wat die Uitvoerende Beampte in die betrokke geval goedkeur;  en

(b)
voldoen aan die vereistes vir sodanige produk wat van krag is in die land waarheen dit vir verkoop uitgevoer staan te word.

GEHALTESTANDAARDE
Klasse
4.
Daar is twee klasse mielies bestem vir uitvoer, naamlik:

(a)
Klas Witmielies (WM);  en

(b)
Klas Geelmielies (YM).

Standaarde vir klasse
5.
(1)
'n Besending mielies word as Klas Witmielies geklassifiseer indien die besending  --

(a)
behoudens die toelaatbare afwyking ten opsigte van mieliepitte van 'n ander kleur wat geld vir die verskillende grade witmielies, bestaan uit mielies waarvan die endosperm van nature 'n wit kleur het;  en

(b)
voldoen aan die standaarde vir een van die grade witmielies in item 7 uiteengesit.

(2)
'n Besending mielies word as geelmielies geklassifiseer indien die be​sending --

(a)
behoudens die toelaatbare afwyking ten opsigte van mieliepitte van 'n ander kleur wat geld vir die verskillende grade geelmielies, bestaan uit mielies waarvan die endosperm van nature 'n geel kleur het;  en

(b)
voldoen aan die standaarde vir een van die grade geelmielies in item 7 uiteengesit.

Grade vir mielies
6.
Die grade vir die verskillende klasse mielies is soos volg:

(a)
Klas Witmielies - Graad WM1, Graad WM2 en Graad WM3;  en

(b)
Klas Geelmielies - Graad YM1, Graad YM2 en Graad YM3.

Standaarde vir grade
7.
Alle grade mielies --

(a)
moet vry van muwwe, suur of ander ongewenste reuke wees;

(b)
moet vry van glas, metaal, steenkool en mis wees; 

(c)
moet vry wees van 'n stof wat dit ongeskik maak vir menslike verbruik of vir verwerking tot of aanwending daarvan as voedsel of voer;

(d)
mag geen chemiese residu's bevat wat die voorgeskrewe maksimum residuperk oorskry nie:  Met dien verstande dat --

(i)
indien die voorgeskrewe maksimum residuperk van die invoerland laer is as wat ingevolge die Wet op Misstowwe, Veevoedsel, Land​bou​iddels en Veemiddels, 1947 (Wet No. 36 van 1947), toelaatbaar is, daar aan die invoerland se voorgeskrewe maksimum residuperk voldoen moet word; en
(ii)
die Uitvoerende Beampte toestemming mag verleen dat mielies met 'n hoër maksimum residuperk uitgevoer word na lande waar hierdie  verhoogde residuperk toelaatbaar is:  Met dien verstande dat die uitvoerdokumente dienooreenkomstig met die naam van invoerland geëndosseer word;

(e)
mag hoogstens 10 mikrogram per kilogram aflatoksien bevat waarvan aflatoksien B1 hoogstens 5 mikrogram per kilogram mag wees:  Met dien verstande dat --

(i)
indien die voorgeskrewe maksimum aflatoksienperk van 'n invoerland laer is as wat toelaatbaar is, daar aan die invoerland se voorgeskrewe maksimum aflatoksienperk voldoen moet word;
(ii)
die Uitvoerende Beampte toestemming mag verleen dat mielies met 'n hoër maksimum aflatoksieninhoud uitgevoer word na lande waar hierdie verhoogde aflatoksienperk toelaatbaar is:  Met dien verstande dat die uitvoerdokumente dienooreenkomstig met die naam van die invoerland geëndosseer word;  en
(iii)
'n inspekteur sal voldoening aan die vlakke vir aflatoksien verifieer deur slegs sekere besendings volgens 'n risikogeba​seerde plan te bemonster en monsters vir ontleding te stuur.

(f)
mag nie meer skadelike sade bevat as wat toegelaat word kragtens die Wet op Voedingsmiddels, Skoonheidsmiddels en Ontsmettings​middels, 1972 (Wet No. 54 van 1972) nie;

(g)
moet vry van insekte wees, ongeag of sodanige insekte in, op of tussen die mielies, in of op sakke wat mielies bevat of in of op 'n losmaathouer voorkom:  Met dien verstande dat besendings wat vir insekbesmetting afgekeur is, na beroking met voorgeskrewe middels en volgens erkende metodes, weer vir ondersoek aangebied mag word;

(h)
moet vry wees van klippies wat nie deur die 6,35 mm rondegatsif kan gaan nie;

(i)
mag hoogstens een gram klippies wat deur die 6,35 mm rondegatsif kan gaan, per 10 kg, bevat.

(j)
mag 'n voginhoud van hoogstens 14 persent hê;

(k)
moet voldoen aan die vereistes vir verklaarde plantskadelike organis​mes van fitosanitêre belang soos deur die Hoofbestuurder van die Direktoraat: Plantgesondheid/Suid-Afrikaanse Landbouvoedsel en Kwarantyninspeksie​dienste bepaal;  en

(l)
mag nie die maksimum persentasie toelaatbare afwykings soos in Tabel 1 van die Aanhangsel ten opsigte van elke graad bepaal, oorskry nie.

VEREISTES VIR HOUERS
Algemeen
8.
(1)
'n Houer, uitgesluit 'n skeepsruim of 'n spoorweg- of padtrok en opbergings​fasiliteit, wat mielies bestem vir uitvoer bevat, moet geskik, heel (uitgesonderd graan​stekermerke in die geval van sakke), skoon, droog en reukloos wees.

(2)
Behoudens die bepalings van subitem (1) moet 'n sak wat mielies bestem vir uitvoer bevat --

(a)
nuut wees;

(b)
sterk genoeg wees vir die vervoer van die maksimum massa mielies wat in daardie sak geakkommodeer kan word; en

(c)
nie gevlek wees deur enige kleurstof, of deurtrek wees met enige vloeistof wat vlekke mag veroorsaak nie, uitgesonderd normale verkleuring as gevolg van blootstelling aan die son.

(3)
'n Skeepsruim waarin mielies bestem vir uitvoer vrygestel word, moet -- 

(a)
oënskynlik vry wees van insekte; en 

(b)
redelik vry wees van stukkies graan of enige ander materiaal wat insekte kan huisves.

(4)
'n Opbergingsfasiliteit of 'n spoorweg- of padtrok moet --

(a)
oënskynlik vry wees van insekte; en 

(b)
redelik vry wees van stukkies graan of enige ander materiaal wat insekte kan huisves;

Met dien verstande dat 'n inspekteur die uitvoerder of agent kan beveel om 'n besmette opbergingsfasiliteit of spoorweg- of padtrok skoon te maak, te behandel of te berook.

VERPAKKINGSVEREISTES

Algemeen
9.
(1)
Mielies van verskillende klasse en grade moet in verskillende houers verpak word; en

(2)
sakke moet behoorlik toegemaak wees.

MERKVEREISTES
Besonderhede
10.
Elke houer of die meegaande uitvoerdokumente van 'n besending mielies moet gemerk of geëndosseer wees met --

(a)
die produknaam;

(b)
die klas en graad van die mielies;

(c)
die naam en adres van die uitvoerder of verpakker:  Met dien verstande dat indien sodanige naam en adres in kodevorm aangedui word dit by die Uitvoerende Beampte geregistreer moet wees;

(d)
Die land van herkoms:  Met dien verstande dat geen afkortings of die uitdrukking "South Africa" alleenstaande gebruik mag word nie.

(e)
Die produsent se kode of die silokode wat deur die produsent, uitvoerder of pak​huis, na gelang van die geval, by die Uitvoerende Beampte geregistreer is:  Met dien verstande dat --

(i)
indien 'n produsent meer as een plaas besit of bedryf, moet sodanige plase afsonderlik geregistreer word; en

(ii)
sodanige kode voorafgegaan moet word deur die uitdrukking:  "producer", "silo", "PUC", "FBO", na gelang van die geval, of enige ander geskikte term met 'n ooreenstemmende betekenis.

Verbode besonderhede
11.
Geen bewoording, illustrasie of ander metode van begripsuitdrukking wat 'n wanvoorstelling behels of wat regstreeks of by implikasie 'n misleidende indruk skep van die inhoud, mag op 'n houer wat mielies bevat, verskyn nie.

MONSTERNEMING
Verkryging van 'n monster
12.
(1)
'n Inspekteur moet vir die doeleindes van hierdie standaarde en vereistes, 'n verteenwoordigende ewekansige monster mielies op die volgende wyse onttrek:

(a)
In die geval van 'n besending mielies wat in sakke uitgevoer word, moet klein hoeveelhede van die mielies op so 'n wyse onttrek word uit 'n aantal sakke wat minstens gelyk is aan die vierkantswortel van die totale aantal sakke in die besending, dat die monsters wat onttrek is verteenwoordigend van die hele besending is.  Hierdie monsters moet in 'n houer bymekaar gegooi en deeglik gemeng word.

(b)
In die geval van 'n besending mielies wat in losmaat uitgevoer word, moet --

(i)
monsters wat in losmaathouers, uitgesonderd graansuiers, vir ondersoek aangebied word, by elke luik of by ses verskil​lende plekke, ewekansig uitgekies, deur die volle diepte van die besending met 'n losmaatgraansteker onttrek word sodat die monsters wat onttrek is, verteen​woordigend is van die inhoud van die losmaathouer.  Die gesamentlike monster uit elke losmaathouer moet deeglik gemeng en vir elke losmaathouer apart gehou word vir verdere ondersoek en moet 'n totale massa van ten minste 10 kg hê;  en

(ii)
monsters wat vanuit 'n graansuier in 'n skeepsruim of 'n spoorweg- of padtrok gelaai word, moet met gereelde tussen​pose op so 'n wyse onttrek word by die uitvloei van die verskepingsbakke op die vervoer​bande, dat die monsters aldus onttrek verteen​woordigend sal wees van die besending wat gelaai word.  Elke aparte monster moet deeglik gemeng word voor verdere ondersoek en die gesamentlike monster moet 'n totale massa van ten minste 10 kg hê.
(2)
'n Inspekteur mag ter enige tyd monsters van mielies uit enige deel van 'n graansuier onttrek.

Afwykende monster
13.
Indien 'n inspekteur tydens die onttrekking van die ewekansige monsters of tydens die ondersoek merk dat enige van die hoeveelhede mielies wat uit enige sak of uit 'n gedeelte van 'n losmaathouer onttrek is, ooglopend swakker voorkom as, of verskil van dié onttrek uit die res van die sakke of van ander gedeeltes van die losmaathouer, moet die inspekteur slegs uit sodanige sakke of gedeeltes van die losmaathouer met swakker of verskillende mielies, monsters onttrek, in 'n houer gooi en dit deeglik meng.  Monsters op 
hierdie wyse onttrek sal, by die toepassing van hierdie standaarde en vereistes, as afwy​kende monsters beskou word en die ondersoekresultate sal slegs op monsters van toepassing wees wat van houers van die afwykende gedeelte onttrek is.
Verkryging van 'n werkmonster
14.
'n Werkmonster word verkry deur die ewekansige of afwykende monster van die besending volgens ICC ("International Association for Cereal Chemistry") 101 (Goedgekeur 1960) metode, te verdeel.

ONDERSOEKMETODES
BEPALING VAN PERSENTASIE AFWYKINGS
Bepaling van ongewenste reuke, chemiese residu's, lewende insekte en plant​skadelike organismes van fitosanitêre belang
15.
(1)
'n Besending of 'n monster van 'n besending mielies word sintuiglik beoordeel of skeikundig ontleed ten einde te bepaal of dit --

(a)
'n muwwe, suur of ander ongewenste reuk het;

(b)
mielies bevat waarin of waarop chemiese residu's of ander stof voorkom wat dit ongeskik maak vir menslike verbruik of vir verwerking tot, of aanwending as gesonde voedsel of voer;

(c)
enige insekte bevat wat skadelik vir opgebergde graan is; 

(d)
glas, metaal, steenkool, mis of klippies bevat;  en

(e)
verklaarde plantskadelike organismes van fitosanitêre belang kan bevat.

(2)
Die resultate van die bepalings in subitem (1) verteenwoordig die bevinding ten opsigte van die besending met betrekking tot die aanwesigheid van die faktore aldus bepaal.

Bepaling van persentasie vreemde voorwerpe
16.
Die persentasie vreemde voorwerpe word soos volg bepaal:

(a)
Verkry 'n werkmonster van minstens 200 g mielies uit óf 'n ewekansige óf 'n afwykende monster, na gelang van die geval.

(b)
Sorteer die werkmonster op so 'n wyse dat die vreemde voorwerpe behoue bly.

(c)
Bepaal die massa van die vreemde voorwerpe aldus verkry en druk dit uit as 'n persentasie van die massa van die werkmonster.

(d)
Sodanige persentasie verteenwoordig die persentasie vreemde voorwerpe in die betrokke besending.

Bepaling van persentasie gebrekkige mieliepitte
17.
(1)
Die persentasie gebrekkige mieliepitte word soos volg bepaal:

(a)
Verkry 'n werkmonster met 'n massa van minstens 100 g uit of 'n ewe​kansige of 'n afwykende monster, na gelang van die geval.
(b)
Plaas die werkmonster op die 6,35 mm-rondegatsif wat op 'n bypas​sende pan geplaas is, sif dit op so 'n wyse dat al die materiaal op die sif minstens 20 keer oor die hele oppervlak van die sif beweeg en bepaal die massa van die mieliepitte en stukkies mieliepitte wat deur die sif gegaan het.

(c)
Druk die massa ingevolge paragraaf (b) bepaal, uit as 'n persentasie van die totale massa van die werkmonster.

(d)
Verwyder alle gebrekkige mieliepitte uit die deel van die werkmonster wat bo-op die sif agterbly en bepaal die massa van die gebrekkige mieliepitte aldus verwyder. 

(e)
Druk die massa ingevolge paragraaf (d) bepaal, uit as 'n persentasie van die totale massa van die werkmonster.

(f)
Bereken die somtotaal van die massas ingevolge paragrawe (b) en (d) bepaal.

(g)
Druk die gesamentlike massa ingevolge paragraaf (f) bereken, uit as 'n persentasie van die totale massa van die werkmonster.

(h)
In die geval van geelmielies verteenwoordig die persentasie -- 

(i)
ingevolge paragraaf (c) verkry, die persentasie gebrekkige mieliepitte in die betrokke besending, wat deur die 6,35 mm-rondegatsif kan gaan; en

(ii)
ingevolge paragraaf (e) verkry, die persentasie gebrekkige mieliepitte in die betrokke besending, wat nie deur die 6,35 mm-rondegatsif kan gaan nie.

(i)
In die geval van witmielies verteenwoordig die persentasie ingevolge paragraaf (g) verkry, die persentasie gebrekkige mieliepitte in die betrokke besending.

Bepaling van persentasie mieliepitte van 'n ander kleur
18.
Die persentasie mieliepitte van 'n ander kleur word soos volg bepaal:

(a)
Verkry 'n werkmonster van minstens 200 g mielies uit óf 'n ewekansige óf 'n afwykende monster, na gelang van die geval.

(b)
Verwyder alle mieliepitte van 'n ander kleur uit die werkmonster en bepaal die massa daarvan.
(c)
Druk  die massa aldus bepaal uit as 'n persentasie van die massa van die werkmonster.
(d)
Sodanige persentasie verteenwoordig die persentasie mieliepitte van 'n ander kleur in die betrokke besending.
Bepaling van persentasie verrooide mieliepitte
19.
Die persentasie verrooide mieliepitte word soos volg bepaal:

(a)
Verkry 'n werkmonster van minstens 100 g mielies uit óf 'n ewekansige óf 'n afwykende monster, na gelang van die geval.

(b)
Verwyder alle verrooide mieliepitte uit die werkmonster en bepaal die massa daarvan.
(c)
Druk  die massa aldus bepaal uit as 'n persentasie van die massa van die werkmonster.
(d)
Sodanige persentasie verteenwoordig die persentasie van verrooide mielie​pitte in die betrokke besending.

VOGINHOUD
Bepaling van die voginhoud
20.
Die voginhoud van 'n besending mielies kan volgens enige geskikte metode bepaal word:  Met dien verstande dat die resultate aldus verkry in ooreenstemming (±0,3 persent) is met die resultate verkry deur die 72 uur oonddroogmetode (AACC Metode 44/15A/1981).
VERTOLKING VAN DIE RESULTATE
Algemeen
21.
(1)
Behoudens die bepalings van subitem (2) kan 'n inspekteur 'n besending mielies goedkeur op grond van die resultate wat verkry is met 'n enkele ontleding van 'n ewekansige monster.

(2)
Indien die resultate van 'n ontleding van 'n ewekansige monster egter met minder as die persentasie in Tabel 2 van die Aanhangsel aangetoon verskil van die toelaatbare afwyking, hetsy dit binne die perke is of die perke oorskry, moet 'n tweede ontleding op dieselfde monster gedoen word ten einde die resultate van die eerste ontleding te kontroleer.

(3)
Geen besending mag afgekeur word nie alvorens 'n verdere twee ont-ledings uit 'n addisionele monster, verkry uit dieselfde of bykomende ewekansige monster, gedoen is nie:  Met dien verstande dat die gemiddelde van die resultate van al sodanige ontledings as resultaat ten opsigte van die betrokke besending sal geld.

(4)
'n Inspekteur moet, indien hy 'n afwykende monster ingevolge item 13 onttrek het, die besending afkeur indien die gemiddelde resultate van minstens twee ontledings van die afwykende monster nie voldoen aan die vereistes wat in items 4, 5, 6 en 7 voorgeskryf word nie.

VRYSTELLING VAN MIELIES
Aansoek om vrystelling
22.
'n Aansoek om goedkeuring vir die vrystelling van mielies moet, in die geval waar een of meer vragruime van die skip tot volle kapasiteit met sodanige mielies gevul gaan word, skriftelik deur die uitvoerder of agent aan die inspekteur gerig word.

Goedkeuring van vrystelling
23.
(1)
'n Inspekteur reik 'n sertifikaat ter goedkeuring van die vrystelling van mielies uit indien die inspekteur bevind dat die skeepsruim voldoen aan die vereistes in item 8(3).

(2)
Indien 'n inspekteur bevind dat die skeepsruim nie voldoen aan die vereistes in item 8(3) nie, moet die inspekteur --

(a)
'n sertifikaat te dien effekte uitreik;

(b)
die skeepsruim herinspekteer nadat die betrokke skeepsruim skoon​gemaak, behandel of berook is; en 

(c)
'n sertifikaat ter goedkeuring van die vrystelling van mielies uitreik indien hy of sy tydens die herinspeksie bevind dat die skeepsruim voldoen aan die vereistes in item 8(3).

(3)
'n Inspekteur kan na sy goeddunke die skeepsruim herinspekteer indien die vrystelling van mielies in die skeepsruim meer as 96 uur na goedkeuring van die skeepsruim plaasvind.

(4)
Die verlening van goedkeuring vir die vrystelling van mielies dien nie as 'n versekering dat die skeepsruim vry is van insekte wat die mielies in daardie skeepsruim kan infesteer nie.

